
Kjak

Óynskt vørulýsingarbløð 
bólta inn í boksir/smo­
gur, postkassar, gongir 
og súkklukurvar í bil­
húsum. Og alt hetta 
óynskta óruddið fáa vit 
- sum størstu sjálvfylgi 
-  álagt at gjalda via teir 
himmalhøgu vøruprís­
irnar, sum eftirhond­
ini eru vorðnir millum 
Heimsins hægstu.

Mong, ið hava 
smogu, sleppa sær av 
við plastikkpakkarnar í 
gongini óopnaðar. Nøk­
ur hava pilkað Dimmu 
og Vikublaðið burtur úr 
til lesna, meðan restin 
liggur og flýtur. Átti 
kanska at verði fotogra­
ferað og sent fjølmiðl­
unum til kunningar?

Annars hevur umboð 
fyri brennistøðina al­
ment kært sína neyð 
yvir lýsingarbløðini, 
sum óupppakkað fara 
í hvítu posarnar, tí tað 
gevur teimum stórar 
trupulleikar.

Og fyri at tað ikki skal 
vera lygn, so liggur sami 
plastikklýsingarpakki 
antin í súkklukurvini 
ella inni í gongini, tá 
mann kemur heim eftir 
at hava gjørt av við sama 
slag í posthúsgongini. 
Markleysur ágangur, ið 
ein sjálvur hartil verður 
noyddur at gjalda fyri í 

dýrum dómum. Er tað 
veruliga ongin í hes­
um landinum, ið kann 
steðga hesum?

Og fyri at tað ikki 
skal vera lygn, so er 
eitt, ið kallar seg PE á 
Hálsi, ið viku eftir viku 
sms'ar á mína fartelefon 
í Fuglafirði um sølu av 
hálvum høsnarungum 
og heilum gularótum 
og mongum slíkum til 
niðursettan prís. Eg 
veit ikki, hvat F.... tað 
viðkemur mær. Eg havi 
sjálvandi ikki biði hann 
um nakað sum helst, 
hvørki vøruupplýsingar 
ella sms. Harafturímóti 
havi eg tríggjar ferð 
ringt til nevnda handil 
og biðji tey halda uppat 
við hesum, men - eg 
hevði nær sagt sjálvandi 
- uttan úrslit.

Tað sær sostatt av 
sonnum út, sum um vit 
vanligu borgarar ongan 
góðan eiga. Ella hvussu 
fyriheldur hetta seg? 
Hvat við brúkaraum­
boðsstovninum? Taka 
tey sær ikki av tílíkum? 
Ella er meiningin tann, 
at vit hvør í sínum líki, 
steðga áganginum, hvør 
eftir sínum tykki?

Gott hevði verið, um 
onkur kennur svarið og 
loysnina, og kundi greitt 
alment frá.

Er onki mark 
fyri ágangandi 
vørulýsingum?

Dagfinnur Danbjørg

Bara eina resept

Lasse Klein

Læknarnir eru ovbyrjaðir, 
ella bara ein misskiljing. Eg 
veit ikki.

Byrjaði kl. 08,00 at ringja 
til lækna um eina resept. 
Havi ringt áhaldandi í tveir 
tímar. Upptikið, upptikið og 
aftur upptikið. 

Kl. 10,08 ringi eg aftur. 
Boðini eru nú: Hetta er tele­
fonsvararin hjá kommunu­
læknanum. Viðtalan er 
opin aftur ... dagin kl. 08,00. 
Síðani leggur blídliga røddin 
afturat: “Læknahjálp fæst á 
telefon 1870.” 

Ringi síðani til Lækna­
hjálpina. Har er svarið: ”Van­
ligar yrkadagar skal ringjast 
til egnan kommunulækna 
millum klokkan 08,00 og 
16,00.”

Fekk ikki avgreitt ørindi 
míni aftan á áhaldandi at 

hava ringt til lækna í út 
við tveir tímar. Nú er hetta 
einki eindømi. Tvørturímóti. 
Tíverri.

Talan var jú bara um eina 
resept.

Ein FIFA sparkivøllur til 
Kollafjarðar og ein til Svanga

Levi Mørk
Formaður í byggi og 
býraskiparnarnevndini

Tórshavnar býráð hevur í 
kvøld samtykt, at tað skulu 
gerast 2 nýggir sparkivallar 
ein í Kollafirði og ein úti í 
Svanga í Tórshavn. 

Tað er byggi og býarskip­
arnevndin sum umsitir og 
staðsetir FIFA sparkivallarnar 
hjá Tórshavnar kommunu. 
Sum formaður í byggi og 
býarskiparnarnevndini eri 
eg sera fegin um hesa avgerð, 
tí hetta er ein sera gomul 
ætlan, sum nú endaliga gerst 
verðuleiki..

Nýggjur sparkivøllur 
í Kollafirði
Heitt hevur verið í fleiri før­
um á kommununa um at 
skipa ein graslíkisvøll eystan 
fyri ítróttarhøllina í Kolla­
firði. Økið liggur óslættað. 
Eisini eru ynski um at byggja 
reiðskapsgoymslu eystur úr 
høllini uml. 6 m. Staðsetingin 
av vøllinum má ikki darva 
einari komandi útbygging. 

Nú líkindi eru til at UEFA 
girðingin í Fola- og Purku­
gerði skal takast niður, av tí 
hesin vøllur hevur skapt ov 
nógv órógv fyri tey fólk sum 
har búgva,  tí hann liggur 
ov tætt at húsunum í um­

hvørvinum, verður tí skotið 
upp, at endurnýta timbur­
girðingina til nýggja sparki­
vøllin í Kollafirði. 

Neyðugt verður at slætta 
økið, stoypa kant 6800x50x50 
cm at festa girðingina í, 
keypa graslíki + gummimáttu 
+ 2 mál. 

Kommunustjórin og býar­
gartnarin mæla nevndini at 
staðseta vøllin eystanfyri 
høllina og at viðgera málið við 
møguligari umraðfesting av 
konto 6275 á fíggjarætlanini 
2012 sambært lýsing og upp­
skoti omanfyri.

Nýggjur sparkivøllur 
og grillpláss í Svangá
Fyri árum síðan varð uppskot 
gjørt til skipan av frítíðar­
økinum 1180a í Svanga. Økið 
liggur við Grønlandsvegin, 
Hvalsoyar- og Torsteins-gøt­
ur og í Svanga. Hetta økið 
varð lagt av til óbygt øki í út­
stykkingarætlanini hjá Ólavi 
Højgaard sála. Allir íbúgvarnir 
í útstykkingini eiga sín part 
av felagsfrítíðarøkinum 
1180a. Táverandi planur varð 
ongantíð settur í verk tí at 
semja var ikki millum íbúgv­
arnar/eigarnar.

Nú er ynski komið frá øll­
um eigarunum um at komm­
unan yvirtekur økið og skipar 
sparkivølll og grillpláss, 
annars fær kommunan ikki 
ognarrætt til økið.

Vanlig siðvenja hevur verið 
í nógv ár at kommunan ikki 
yvirtekur ognarrættindini 
til tílík frítíðarøki, men at 
kommunan / lendisdeidlin í 
samráð við eigarnar ella um­
boð teirra gera uppskot og 
við tí søkja kommununa um 
stuðul at fremja ætlanina. 
Víst verður til málið um 
spæliøki og bóltvøll í Dala­
króki har kommunan tók 
undir við at veita stuðul 
kr. 300.000, sama er gjørt í 
Maritugøtu og øðrum út­
stykkingum.

Byggi- og býarskipanar­
nevndin samtykt einmælt 
týsdagin, at mæla býráðnum 
til, um fíggjarnevndina, at 
játta kr. 400.000 av konto til 
vøllin í Kollafirði og 300.000 
kr til sparkivøllin og grilløki 
við Svangá í Tórshavn. Hetta 
hava fíggjarnevndin og nú í 
kvøld býráði samtykt.

Hetta er eisini harðliga 
tiltrongt, og eg eri sera fegin 
um hesa avgerð. Fólkið úti í 

Svangá og í Kollafirði hava 
biðja eftir hesum FIFA vøll­
um í fleir harrans ár og nú er 
endiga komið á mál. 

Hetta fer avgjørt at 
styrkja um trivnaðin hjá Koll­
firðingum, serliga  gleðiligt 
er hettar fyri skúlabørnini 
í Kollafirði og sjálvsagt øll 
onnur við. 

Sama er galdandi hjá 
teimum fólkum í nærum­
hvørvinum  úti við Svangá, 
sum hava biðja leingi eftir 
hesari ætlan, sum nú verð­
ur veruleiki. Nú haa vit 
funnið fígging og málini eru 
avgreitt.

Tað er byggi og býar­
skipanarnevndin sum 
umsitir og staðsetir FIFA 
sparkivallarnar hjá Tórs­
havnar kommunu.

Annars vil eg takka øllum 
Tórshavnar býráð fyri teirra 
stuðul.


